
ČLANU
PRIVREMENE ISTRAŽNE KOMISIJE PREDSTAVNIČKOG DOMA
PARLAMENTARNE SKUPŠTINE BiH ZA UTVRĐIVANJE STANJA
U PRAVOSUDNIM INSTITUCIJAMA BiH

Damiru Arnautu, Zukanu Helezu, Mirjani Marinković-Lepić, Zlatanu Begiću, Almi Čolo,
Draganu Mektiću, Branislavu Borenoviću i Miri Pekić

Na osnovu člana 35. st. (1) i (2) Poslovnika Predstavničkog doma Parlamentarne skupštine Bosne i
Hercegovine („Službeni glasnik BiH”, br. 79/14, 81/15, 97/15, 78/19 i 26/20), zaključka s 2. hitne
sjednice Predstavničkog doma о formiranju Privremene istražne komisije Predstavničkog doma
Parlamentarne skupštine BiH za utvrđivanje stanja u pravosudnim institucijama BiH, održane 14. 6. i
26. 6. 2019, i zaključka o potvrđivanju imenovanja članova Privremene istražne komisije
Predstavničkog doma Parlamentarne skupštine BiH za utvrđivanje stanja u pravosudnim institucijama
BiH, usvojenog na 8. sjednici Predstavničkog doma, održanoj 15. 5, 19. 5. i 20. 5. 2020, sazivam 26.
sjednicu Privremene istražne komisije Predstavničkog doma Parlamentarne skupštine BiH za
utvrđivanje stanja u pravosudnim institucijama BiH (u daljnjem tekstu: Privremena istražna
komisija).
Sjednica će biti održana u srijedu, 24. 2. 2021, u zgradi Parlamentarne skupštine BiH, u Plavoj sali, s
početkom u 15.30 sati.

Za sjednicu predlažem sljedeći

DNEVNI RED
1. Saslušanja svjedoka:

- Zorana Tegeltije, predsjedavajućeg Vijeća ministara BiH
2. Tekuća pitanja.

Pozivamo Vas da sjednici obavezno prisustvujete.

U slučaju potrebe, možete kontaktirati sekretare Privremene istražne komisije Igora Bajića ili Sonju
Abdulovski na broj telefona: 033 286 068 ili na e-mail adresu: igor.bajic@parlament.ba ili
sonja.abdulovski@parlament.ba.

S poštovanjem,
Predsjedavajući Privremene istražne komisije

Damir Arnaut

Dostaviti:
- naslovu
- a/a

Z A P I S N I K
26. sjednice Privremene istražne komisije Predstavničkog doma

Parlamentarne skupštine BiH za utvrđivanje stanja u pravosudnim institucijama BiH

Sjednica Privremene istražne komisije Predstavničkog doma Parlamentarne skupštine BiH za
utvrđivanje stanja u pravosudnim institucijama Bosne i Hercegovine (u daljnjem tekstu:
Komisija) održana je 24. 2. 2021, s početkom u 15.30 sati.

Sjednici su prisustvovali članovi Komisije: Damir Arnaut, Dragan Mektić, Branislav
Borenović, Alma Čolo, Mira Pekić, Zlatan Begić, Zukan Helez i Mirjana Marinković-Lepić.

Sjednici su, također, prisustvovali: Zoran Žuža iz Sektora za odnose s javnošću, Sonja
Abdulovski i Igor Bajić, sekretari Komisije, te predstavnici medija.

Komisija je jednoglasno usvojila sljedeći

DNEVNI RED

1. Saslušanja svjedoka:
- Zorana Tegeltije, predsjedavajućeg Vijeća ministara BiH;

2. Tekuća pitanja.

Ad. 1. Saslušanje svjedoka Zorana Tegeltije, predsjedavajućeg Vijeća ministara BiH

Na 26. sjednici Komisije obavljeno je saslušanje Zorana Tegeltije, predsjedavajućeg Vijeća
ministara BiH.

Predsjedavajući Vijeća ministara BiH Zoran Tegeltija tokom svjedočenja odgovarao je na
pitanja članova Privremene istražne komisije koja su se uglavnom odnosila na upućivanje u
zakonodavni postupak Prijedloga zakona o Visokom sudskom i tužilačkom vijeću BiH,
Prijedloga zakona o javnim nabavkama te Prijedloga zakona o sprečavanju sukoba interesa u
institucijama vlasti Bosne i Hercegovine, čije je donošenje među 14 prioriteta iz Mišljenja
Evropske komisije na zahtjev BiH za dobivanje statusa kandidata za članstvo u Evropskoj uniji
(EU).
Naglašavajući da Vijeće ministara BiH neće biti prepreka za usvajanje bilo kog zakona,
predsjedavajući Vijeća ministara BiH Zoran Tegeltija rekao je da je Prijedlog zakona o javnim
nabavkama danas upućen u zakonodavni postupak, dok su Prijedlog zakona o Visokom



sudskom i tužilačkom vijeću BiH i Prijedlog zakona o sprečavanju sukoba interesa u
institucijama vlasti Bosne i Hercegovine u fazi izrade u Ministarstvu pravde BiH.

Predsjedavajući Vijeća ministara BiH Zoran Tegeltija objasnio je da u vezi s Prijedlogom
zakona o VSTV-u BiH postoje neslaganja, s obzirom na to da predstavnici Republike Srpske
smatraju da je problema u pravosuđu mnogo, te da je potrebno pristupiti cjelovitoj reformi
pravosuđa, a ne samo jednom segmentu te reforme, odnosno izmjeni Zakona o VSTV-u BiH.

Uprkos spomenutim neslaganjima, predsjedavajući Vijeća ministara BiH Zoran Tegeltija
objasnio je da postupa u skladu sa svojim ovlaštenjima te da očekuje da će resorni ministar
pravde uskoro uputiti na sjednicu Vijeća ministara BiH Prijedlog zakona o VSTV-u BiH i
Prijedlog zakona o sprečavanju sukoba interesa u institucijama vlasti BiH, jer su prijedlozi
zakona u završnoj fazi u Ministarstvu pravde BiH, te da će vrlo brzo biti u zakonodavnom
postupku u Parlamentarnoj skupštini BiH.

Vijeće ministara BiH neće biti prepreka za dostavljanje navedenih prijedloga zakona u
parlamentarnu proceduru bez obzira na neslaganja. Predsjedavajući Vjeća ministara BiH
naglasio je da su poznate sve procedure rada Vijeća ministara BiH i ovlaštenja ministara u
Vijeću ministara BiH koja su veća u odnosu na ministre u Vladi Federacije BiH i Vladi
Republike Srpske.

Tegeltija je izrazio optimizam da će, kako je rekao, BiH uskoro imati dovoljno kredibilan
zahtjev za dobivanje kandidatskog statusa za članstvo u EU uz napomenu da su uslovi za
sticanje kandidatskog statusa za Bosnu i Hercegovinu podignuti na najvišu ljestvicu,
upoređujući ih s kriterijima koje su imale države članice Evropske unije u trenutku kada su
postajale članice.

Predsjedavajući Vijeća ministara BiH Zoran Tegeltija rekao je da će dostaviti pisane
informacije u vezi s pojedinim pitanjima i zaključcima koje je Predstavnički dom usvojio u vezi
sa stanjem u pravosuđu Bosne i Hercegovine.

Saslušanje predsjedavajućeg Vijeća ministara BiH Zorana Tegeltije u cijelosti je sadržano u
neautoriziranom transkriptu tonskog zapisa sjednice koji je sastavni dio ovog zapisnika.

Ad. 3. Tekuća pitanja

Sekretar Komisije informirao je članove o saglasnosti sekretara Zajedničke službe Sekretarijata
PSBiH u vezi s realizacijom dogovora s NDI-em (National Democratic Institute) o angažmanu
daktilografa radi izrade neautoriziranih transkripta na osnovu tonskih zapisa sjednica Komisije.

Sjednica Komisije završena je u 16.15 sati.

Sekretar Predsjedavajući
Privremene istražne komisije Privremene istražne komisije

Igor Bajić Damir Arnaut

